
E Premiere isch das hütt für my 
dass ych bi Euch in Aesch darf sy 

Grad vorhär ha n'y no vernoh 
für e Aasprooch söll y no do ane stoh 

Nei - Spass bi Syte 
si hän mir's gseit vor Zyte 

Fünf Minute hän si mir gäh zum lafere 
das isch knapp, do chasch nid lang palavere 

 

Drum los: 

 

 

 

Hochgeachteter Herr Meister E.E. Zunft zu Gartnern BS 

Hochgeachteter Herr Meister der einladenden Zunft 

Hochgeachtete Herren Altmeister 

Sehr geachtete Herren Statthalter und Altstatthalter 

Ehrenwerte Ratsherren und Ehrenzunftbrüder 

Sehr geschätzte Ehrengast der Handelskammer BB 

Sehr geehrte weitere Gäste  
die ich vergessen haben sollte 

Liebwerte Zunftbrüder einer Zunft  
zu Wein- und Herbergsleuten Aesch bigott 

Y ha dänggt y well's jetz au emol probiere 
my Gaschtreed vo KI lo z'generiere 

Das gieng ganz easy, bhaupte immer alli 
und s'Ergäbnis, doch doch, das gfalli 

Drum mach y mi an d'Arbet voll Elan 
und fühl dere KI so richtig uf dr Zahn 

Zerscht stellsch e Froog, kurz und bündig 
und hoffsch, die KI wärdi fündig 

 

Also, das goht eso: 

Zunft zu Wein- und Herbergsleuten, Aesch bigott 
e Gaschtreed – 5 Minute – ych dört halte sott 

Es chläpperet, nach e paar Sekunde 
hett KI scho en Antwort gfunde 

Im Kanton Basel-Landschaft dieg Aesch jo ligge 
loht dr Chat-GPT vorsichtig lo durebligge 

Und die Zunft die dieg e Räbbärg pfläge 
jä die Antwort die isch nid ganz drnäbe 

Und Beiz und Hotel diege si au no fiehre 
duet die KI jetz scho afo fabuliere 

 

Euri Wurzle gienge zrugg ins Mittelalter 
jä, d.h. Ihr hättet jo e gsägnet's Alter 

Wenn das wurd stimme, wär euri Zunft en "Alti Pfunzle" 
doch für das hett si no viel zwenig Runzle 

Au Zunftschwestere gäb's bi Euch, das syg nid glooge 
b'hauptet KI jetz, und hett d'Wohret stargg verbooge 

E Verglych mit de Hoggemässer duet si au no wooge 
ohni, dass y si drnoch due frooge 

Nur d'Rynacher diege sich mit Räbepflääg no plooge 
d'Aescher nümm, die heige nur dr Wyss no inezooge 

Jetz haut's mir glatt dr Nuggi use – das isch glooge 
das hett mir glängt, y ha dr KI grad dr Stegger zooge 

 

Es duet mir leid, was do KI duet verzelle 
zum Glügg gits Lüt, wo d'Wohred no erhelle 

Nur in eim Puggt hett KI denn e Träffer glandet 
mir sin durch Fründschaft und Gselligkeit verbandet 

Eins cha n'ych Euch jetz do bekunde 
als Zünfter sin mir uns verbunde 

Drum unterstrich y do was unsri Zünft verbindet 
im Gegesatz zur USA sin mir jo sehr gebildet 

Strahm, Müller, Thüring und Meury hän sy g'heisse 
euri Meischter z'Aesch, die vier grosse Weise  

Si hän sich ygsetzt für euri Zunft 
und hän ghandlet mit viel Vernunft 

Und jetz e Theiler wo do wytermacht 
die Zunft die läbt, es isch e Pracht 

Traditionen dien Ihr so pflääge 
euri Zunft, die isch e Sääge 

 

Als Meischter vo de Hoggemässer bi n'y drum gspannt 
emol do ane dörfe z'cho, nach Aesch – uf s'Land 

Das due n'y mit mim Schriiber zämme gniesse 
mit allem wo n'Ihr hütt dr Obe diend versiesse 

E strängi Regelig soll in Aesch jo schynts bestoh 
s'syg üsserscht wichtig, was uf dr Täller do dieg cho 

E Suure Mogge, wie sich's ghört 
e Menüändrig wär jo unerhört 

Drum reed ych eurem Meischter do ins Gwisse 
bi dr Menüwahl wird denn nie meh bschisse 

 

(Für d'Gaschtfründschaft, für Spys und Trangg 
(sage mir ganz zünftig, und härzligg Dangg 

Per Handschlag dangg ich eurem Maschter 
das macht sich guet, und choscht kei Zaschter 

Nei, mir chömme nid mit leere Händ 
und bringe mit e chlyses Gschängg 

Mir hän öppis do für Euch zum bisse 
zum Kaffi oder ebe au zum Wysse 

 

Doch passed uf, dass Zehn nid dra dien kläbe 
das wär zum Ässe denn gar kei Sääge 

Denn sone Zahn dä wurd me sehr vermisse 
wenns alli breichti wärs denn ganz verschisse 

 

 

Y chumm zum Änd und blyb derby 
mir stosse a – he dängg mit Wy 

E "Guete" wünsch ych alle Ässer 
dr Meischter vo de Hoggemässer 

 


